
– sotsiologiya fanlari doktori, professor

N.Yusupova – yuridik fanlar doktori, O‘zbekiston xalqaro islom akademiyasi 
“Islomshunoslik ICESCO” kafedrasi professori

D.Karimova – yuridik fanlar doktori, O‘zbekiston xalqaro islom akademiyasi “Xalqaro 
munosabatlar va Ijtimoiy fanlar” kafedrasi dotsenti

Mazkur uslubiy qo‘llanmada oila mustahkamligi, xalq farovonligi va taraqqiyotiga 
xizmat qiladigan ilm-ma’rifat, tinchlik, poklik kabi tamoyillarga asoslangan islom 
dini manbalari, qonun hujjatlari, e’zozlangan milliy urf-odatlar va sohaga doir ilmiy-
nazariy qarashlar asosida oila va nikohning o‘rni yoritilgan. Shuningdek, ushbu uslubiy 
qo‘llanmada jamiyatning muhim instituti hisoblangan oila va uning barqarorligiga 
o‘z salbiy ta’sirini ko‘rsatayotgan norasmiy shar’iy nikoh asosida yuzaga kelayotgan 
noqonuniy oilalar va ularda farzandlar ta’minoti hamda tarbiyasi bilan bog‘liq 
muammolar, muqaddas oila instituti mustahkamligiga tahdid solayotgan hodisalarning 
oldini olish masalalari yoritilgan. Xususan, jamiyat muhitida qonuniy nikohsiz birgalikda 
yashash, poligamik nikohning axloqiy, ijtimoiy-iqtisodiy, huquqiy va siyosiy oqibatlarini 
tushunish, uning salbiy ta’sirlarining oldini olish mexanizmlari bilan bog‘liq muammolar 
bo‘yicha amaliy taklif va tavsiyalar o‘z ifodasini topgan. 

Mazkur uslubiy qo‘llanma “Oila va gender” ilmiy-tadqiqot instituti tomonidan 
mahalla fuqarolar yig‘inlarining mutaxassislari, otinoyilar, oilashunos tadqiqotchilar 
uchun mo‘ljallangan.

KIRISH

Jahonda kechayotgan global o‘zgarishlar xalqlar madaniy 
hayotidagi asrlar davomida qaror topgan nikoh munosabatlarining 
degradatsiyaga uchrayotgani bilan xarakterlanmoqda. Nikoh 
va oilaviy qadriyatlarning mohiyatini anglamasdan, ularni 
yo‘qotishga, insoniyat erkinligiga putur yetkazuvchi sarqit sifatida 
baholovchi nigilistik qatlamlar shakllanmoqda. Bunday qarashlar 
G‘arb-u Sharq xalqlari hayotiga birdek kirib bormoqda. Shu bois 
oila-nikoh munosabatlarining axloqiy-tarbiyaviy mohiyatini 
anglab yetish, transformatsiyasiga sabab bo‘luvchi konseptual 
asoslarini aniqlash va insoniyatning progressiv taraqqiyotidagi 
mexanizmlarini ishlab chiqish bugungi kun talablaridan biri 
sifatida dolzarbligicha qolmoqda. 

Ma’lumki, oila jamiyatning eng ko‘hna va muhim institutlaridan 
biri hisoblanadi. Aynan oilada reproduktiv funksiya amalga 
oshiriladi. Keyinchalik esa shaxsning ijtimoiylashuvi ham aynan 
oilada sodir bo‘ladi. Shuningdek, milliy an’analar, urf-odatlar, 
udumlarni idrok qilish va ularni o‘zlashtirish ham oilaviy hayotda 
kechadi. Shu va boshqa muhim jihatlari tufayli oila jamiyat 
hayotining poydevori hisoblanadi. Qaysiki jamiyatda oila instituti 
mustahkam bo‘lsa, o‘sha yerda ijtimoiy barqarorlik va taraqqiyotni 
ta’minlash qonuniyat xususiyatiga ega bo‘ladi. Oila barqarorligi esa 
bir qator omillar ta’sirida mavjud bo‘ladi. Ularning har biri muhim 
ahamiyatga ega ekanligi ilmiy izlanishlar yordamida tadqiq qilinib, 
jamiyatning transformatsiyalashuvi jarayonida oila institutini 

